
СПОРТДА АХЛОҚИЙ ҚОИДАЛАР ВА “FAIR PLAY” НОРМАЛАРИНИНГ АҲАМИЯТИ 

 
Аннотация. Замонавий спорт, Олимпия ҳаракати ва Олимпия таълими назарияси ва амалиётига 

“Fair play” тушунчаси ва у билан боғлиқ спортчилар, мураббийлар, томошабинлар ва спорт оламига 
алоқадор ҳар бир кишининг хулқ-атвори тамойиллари мустаҳкам кириб борган. Ушбу мақола “Fair play” 
тушунчаси ва тамойилларининг Олимпизм концепцияси ва Олимпия таълими тизимидаги ўрни ва 
аҳамиятини таҳлил қилишга қаратилган. Шунингдек, Ўзбекистон Республикасининг жисмоний тарбия ва 
спорт тўғрисидаги замонавий қонунчилигида “Fair play” тамойилларини амалга оширишнинг айрим 
масалалари муҳокама қилинади. 

Калит сўзлар: Fair play, ҳалол ўйин, тамойил, ахлоқий меъёрлар, Олимпия ҳаракати, спорт этикаси, 
дўстлик, шериклик, рақибларни ҳурмат қилиш. 

 
Kasimov Oybek Omilovich, 

Institute of Retraining and Professional Development of 
Specialists in Physical Education and Sports 

 
IMPORTANCE OF ETHICAL RULES AND "FAIR PLAY" STANDARDS IN SPORTS 

 
Abstract. The theory and practice of modern sports, the Olympic movement and Olympic education have 

firmly included the concept of “Fair play” and the associated principles of behavior of athletes, coaches, spectators, 
and everyone involved in the world of sports. This article sets the task of clarifying the place of the specified 
concept and principles of “Fair play” in the concept of Olympism and in the Olympic education system. Also, some 
issues of implementing the “Fair play” principle in the modern legislation of the Republic of Uzbekistan on physical 
culture and sports are considered. 

Key words: Fair play, principle, moral standards, Olympic movement, sports ethics, friendship, partnership, 
respect for opponents. 

 
Касимов Ойбек Омилович, 

Институт переподготовки и повышения квалификации 
специалистов по физической культуре и спорту 

 
ЗНАЧЕНИЕ ЭТИЧЕСКИХ ПРАВИЛ И СТАНДАРТОВ «ЧЕСТНОЙ ИГРЫ» В СПОРТЕ 

 
Аннотация. В теорию и практику современного спорта, олимпийского движения и олимпийского 

образования прочно вошли понятие “Fair play” и связанные с ним принципы поведения спортсменов, 
тренеров, зрителей, всех, кто причастен к миру спорта. В данной статье ставится задача уточнить место 
указанного понятия и принципов “Fair play” в концепции олимпизма и в системе олимпийского 
образования. Также, рассмотрены некоторые вопросы реализации принципа “Fair play” в современном 
законодательстве Республики Узбекистан о физической культуре и спорте. 

Ключевые слова: Fair play, честная игра, принцип, моральные нормы, олимпийское движение, 
спортивная этика, дружба, партнерство, уважение к соперникам. 

Кириш. Ахлоқий меъёрлар жисмоний тарбия ва спорт тадбирларини ташкил 

этиш ва ўтказиш билан боғлиқ муносабатларни тартибга солувчи муҳим восита 

ҳисобланади. Масалан, жисмоний тарбия ва спорт ҳаракати иштирокчиларининг, шу 

жумладан спорт ташкилотлари, уларнинг раҳбарлари, менежерлари, спортчилар, 

тренерлар, спорт шифокорлари, спорт ҳакамлари, жисмоний тарбия ва спорт соҳасидаги 

бошқа мутахассислар, спорт мухлислари ва томошабинлари, шунингдек, спорт 

соҳасидаги бошқарув органлари вакилларининг хатти-ҳаракатлари тегишли қоидалар 

билан бир қаторда, умумэътироф этилган ахлоқий тамойиллар ва ахлоқий қоидаларга 

асосланган ижтимоий нормалар билан ҳам тартибга солиниши лозим.Масалан, 

Ўзбекистон Республикаси “Жисмоний тарбия ва спорт тўғрисида”ги Қонуннинг 25-

моддасига мувофиқ, спортчиларнинг мажбуриятларидан бири жисмоний тарбия ва 

спорт соҳасидаги одоб нормаларига риоя этишдир[1]. 

“Fair рlay” (инг. “ҳалол ўйин”) тушунчасининг пайдо бўлиши ХIХ аср Англиясида 

спортнинг маълум қоидалар доирасидаги мусобақалашиш сифатида шаклланиши 

билан боғлиқ. Ўша пайтда спорт кўпроқ ўрта ва юқори синф вакилларининг 

қизиқишларига асослаган машғулот тури эди. Улар учун спорт билан шуғулланиш 

кўпроқ кўнгилочар машғулот, даромад келтирмайдиган ёқимли вақт ўтказиш воситаси 

эди, яъни бунда натижа эмас, балки жараённинг ўзи қадрланган. Айнан ўша пайтда 

Жентлменнинг спорт Кодекси шаклланган. 

Ҳалол ўйин тамойилларининг кейинги ривожланиши замонавий Олимпия 

ҳаракати билан боғлиқ. Барон Кубертен томонидан илгари сурилган гуманистик ғоялар 

замонавий спортга спортчининг баркамол шахс сифатида ривожланишига ёрдам 

берувчи беғараз, соф мусобақалашиш уруғини олиб келди.Бироқ, замонавий Олимпия 

ҳаракатининг асосчиси Кубертиннинг ўзи спортчиларнинг кўплаб фирибгарлик ва 

спортга хос бўлмаган хатти-ҳаракатларини тан олишга мажбур бўлди. Шу муносабат 

билан 1920 йилда Антверпендаги Олимпия ўйинларида биринчи марта спортчиларнинг 

Олимпия қасамёди жорий этилди. 

Материаллар ва тадқиқот усуллари. ХХ асрнинг ўрталарига келиб, спорт ва 

ҳалол ўйин тамойиллари ўртасида диалектик қарама-қаршилик намоён бўлди:спортчи 

ўзини шахс сифатида камол топтиришга интилиши кераклиги ҳақидаги антик 

идеалистик ғояларга,ёлғон, допинг ёки нохолис ҳакамлик ёрдамида ҳар қандай йўл 

билан ғалабага эришишга асосланган ёндашув қарама қарши қўйилди. 

Замонавий спортда ҳукм сурган чуқур қарама-қаршиликларга қарамай, аксарият 

мутахассислар “Fair рlay” ҳаракатига муқобил бўла оладиган бошқа бирор ечимни 

кўрмайдилар, чунки у спортнинг маданият элементи, спорт этикасининг 

квинтессенсияси сифатида спортга хос қадрият бўлиб, спортни аксиологик жиҳатдан 

оқлайди ва уни истеъмолчилик соҳасидан инсоннинг юқори маънавий қадриятлари 

соҳага олиб чиқади. 

“Fair рlay” ҳаракати - бу, шунчаки шиор, жаҳон спорти жамоатчилигига мурожаат 

эмас. У шунчаки қоидалар доирасидаги ўйин тушунчасидан кўра, анча каттароқ 

кўламдаги ҳодиса сифатида эътироф этилади. "Fair рlay" спортчи, мураббий, шифокор, 

спорт амалдорининг ҳалол ва адолатли ҳаракат қилишга бўлган ички муносабатига 

асосланиб, спортда ёлғонсиз, қўполликсиз, тақиқланган восита ва усулларсиз, допингни 

қўлламаган ҳолда спорт натижаларига эришишга қаратилган ахлоқий мажбуриятни 

назарда тутувчи хулқ-атворнинг ахлоқий қонунлари тўплами сифатида талқин 

қилиниши мумкин. У дўстлик, шериклик, рақибларни ҳурмат қилиш ва ахлоқий 

меъёрларга мажбурий риоя қилиш тушунчаларига таянади. 

“Fair рlay” нафақат хулқ-атвор шакли сифатида, балки идеаллари, маънавий 

қадриятлари, ғоялари, тамойиллари, эътиқодлари фирибгарликни, ёлғон ва ҳийла-

найрангни истисно қиладиган дунёқараш сифатида ҳам белгиланади. Спортдаги ҳалол 

ўйин зўравонлик (жисмоний ва психологик), болалар, ёшлар ва аёлларга нисбатан 

жинсий таъқибга қарши протестни, шунингдек эксплуатация, тенг бўлмаган 

имкониятлар, ҳаддан ташқари тижоратлаштириш ва коррупцияга қарши курашни ўз 

ичига олади. 

Жаҳон миқёсидаги “Fair рlay” ҳаракатини 1958 йилда ташкил этилган Спорт илм-

фани ва жисмоний тарбия бўйича Халқаро Кенгаши(The International Council of Sport 

Science and Physical Education - ICSSPE) бошқаради. Бундан ташқари, “Fair рlay”ни барча 

даражаларда қўллаб-қувватлайдиган кўплаб турли ташкилотлар мавжуд. 

1964 йилда мазкур кенгаш қошида Халқаро “Fair рlay” қўмитаси (Committee 

International for Fair play - CIFP) ташкил этилган бўлиб, унинг фаолияти ҳалол ўйин 

ғояларини тарғиб қилишга ва ҳар йилги олижаноблик, Олимпия спорт руҳини намоён 

қилганлик ва спортда адолатли мусобақалашиш тамойилларига риоя қилганлик учун 

бериладиган мукофотларни топширишга қаратилган. 

“Европа “Fair play” ҳаракати” ташкилоти 1992 йилда Европа Олимпия 

қўмитасининг (ЕОC) бўлинмаси сифатида ташкил этилган. 

Барча йирик Миллий Олимпия қўмиталари ва FIFA, UEFA, IAAF, FIVB каби алоҳида 

спорт турлари бўйича дунёдаги энг йирик федерацияларда “Fair play” ғояларини тарғиб 

қилувчи ва ҳимоя қилувчи махсус бўлинмалар мавжуд. 

Барча даражадаги “Fair play” ташкилотларининг асосий вазифалари: 

1) Ҳалол ўйин ғоялари ва тамойилларини, айниқса болалар ва ўсмирлар спорти 

муҳитида тарғиб қилиш; 

2) спортчилар ва жамоаларни махсус мукофотлар билан тақдирлаш. Масалан, 

2013 йилда Ўзбекистон футбол федерацияси илк бор ФИФАнинг “Fair play”, яъни “Ҳалол 

ўйин учун” мукофотини қўлга киритди.Ўзбекистон Футбол Федерацияси 2012 йил 

якунларига кўра Осиё Футбол Конфедерацияси томонидан ҳам худди шундай мукофотга 

лойиқ деб топилган эди. 

1992 йилда Грециянинг Родос оролида бўлиб ўтган Европа давлатлари спорт учун 

масъул вазирларининг 7-конференцияси Футболда ишлаб чиқилган ҳалол ўйин 

тамойилларига асосланган ҳолда, барча спорт турлари учун амал қиладиган “Fair play” 

Кодексини қабул қилди.Кодекс Европа Кенгаши Вазирлар қўмитаси томонидан ““Ҳалол 

ўйин — ғалабага йўл” спорт ахлоқи кодекси” номи билан тасдиқланган. 

Кодекснинг асосий тамойиллари “Ҳалол ўйин” га олиб борувчи ахлоқий 

мулоҳазалар бўлиб, улар бутун спорт фаолияти, спорт сиёсати ва бошқарувининг 

қўшимча бўлмаган асосий элементлари бўлиб, спорт фаолиятининг барча 

даражаларига, шу жумладан минтақавий ҳамда юқори натижалар спортига 

тааллуқлидир. 

Кодекс болалар ва ёшларни “Fair play” ҳаракатининг диққат ва фаолияти 

марказига қўяди, чунки бугун улар шунчаки болалар ва ёшлар, эртага эса профессионал 

спортчилари ва спорт юлдузларидир. Кодекс ёшларни спортга жалб қилишга бевосита 

ёки билвосита таъсир кўрсатадиган муассасалар ва катталарга қаратилган. 

Кодекс болалар ва ёшларнинг спорт билан шуғулланишидан қониқиш олиш 

ҳуқуқини тан олишдан ҳамда муассасалар ва катталарнинг “Fair play” ни тарғиб қилиш 

ва ушбу ҳуқуқларнинг ҳурмат қилинишини таъминлаш мажбуриятидан келиб чиқади. 

Натижалар ва уларнинг муҳокамаси. “Fair play” - бу ижобий концепция.Спорт 

инсонга ўз ўзини англаш, намоён қилиш ва рўёбга чиқариш; шахсий ютуқларни қўлга 

киритиш, кўникмаларни эгаллаш ва ўз қобилиятларини намойиш этиш; ижтимоий 

ҳамкорлик,турмуш даражасини ошириш учун имкониятларни таклиф этади. 

Кўплаб халқаро ташкилотлар “Fair play” тамойилларига асосланган спортнинг 

гуманистик қадриятларини тарғиб қилиш ва мустаҳкамлаш билан шуғулланади: 

ЮНЕСКО, Европа Кенгаши каби ҳукуматлараро ташкилотлардан тортиб, ХОҚ, МОҚ, 

шунингдек Паралимпия ҳаракати, махсус Олимпия ҳаракати каби нодавлат жамоат 

ташкилотларигача. 

Бунга жамоатчиликнинг спортдаги допинг, стадионлардаги мухлисларнинг 

безорилик ҳаракатлари, спорт ареналаридаги асоссиз травматизм каби ғайриинсоний 

ҳодисалардан ташвиши сабаб бўлмоқда. Спортни маданий қадрият сифатида йўқотиш, 

унинг инсон шахсини юксалтирувчи омилдан уни камситиш воситасига айланиши 

хавфи юзага келмоқда. 

“Fair play” ҳаракатининг ривожланишида спортда ҳалоллик ва олижанобликни 

сақлашга қаратилган бир қатор ташаббусларни амалга оширган Европа Кенгаши муҳим 

рол ўйнайди. Европа Кенгаши томонидан қабул қилинган Спорт ахлоқи кодексида “Fair 

play” тамойилларини амалга ошириш учун масъул бўлганлар кўрсатилган: 

1. Барча даражадаги давлат идоралари, шу жумладан улар билан ишлайдиган 

агентликлар. 

2. Спорт ва спорт мусобақалари билан боғлиқ ташкилотлар, шу жумладан спорт 

федерациялари ва бошқарув муассасалари; жисмоний тарбия уюшмалари; спорт 

агентликлари; спорт тиббиёти ва фармакологияси билан боғлиқ институтлар; оммавий 

ахборот воситалари; тижорат сектори, шу жумладан спорт товарлари ва атрибутларини 

ишлаб чиқарувчилар. 

3. Жисмоний шахслар: ота-оналар, ўқитувчилар, тренерлар, спорт ҳакамлари, 

мансабдор шахслар, спорт менежерлари ва маъмурлари, журналистлар, спорт 

шифокорлари ва фармацевтлар. Томошабинлар ва таниқли спортчилар ҳам бунга 

киради. 

Шунингдек, бу ерда “Fair play” кодекси тамойилларини амалга ошириш 

контекстида ҳукуматлар, спорт ва спорт мусобақалари билан боғлиқ ташкилотлар, 

шунингдек, шахсларнинг масъулияти етарлича батафсил ёритилади. 

Бундан ташқари, ушбу ҳужжат ҳалол ўйиннинг қуйидаги тамойилларини 

белгилайди: 

- рақибни ёки рақиб жамоани бир ҳамжамиятдаги шерик, юқори ахлоқий 

жиҳатдан бенуқсон ва эстетик жиҳатдан жозибали спорт натижаларига эришиш учун 

биргаликдаги ҳаракатларда иттифоқчи сифатида қабул қилиш; 

- спорт муҳитида ва ундан ташқарида, биринчи навбатда, ўз виждонига, яъни 

яхшилик ва ёмонлик ҳақидаги ички эътиқодига, ўзи учун шакллантирган ахлоқий 

бурчларга, ўз хатти-ҳаракати учун шахсий ахлоқий жавобгарлик ҳиссига амал қилиш; 

- турли хил спорт ва ҳаётий вазиятларда ўз-ўзини ахлоқий назорат қилиш ва 

ўзидан “Fair play”га асосланган ҳаракатлар ва амалларини умум тан олинган - адолат, 

яхшилик, ҳақиқат каби ижтимоий қадриятлар фойдасига онгли равишда ахлоқий 

танловни амалга оширишни талаб қилиш. 

Бу ерда юқоридаги тамойилларга мувофиқ тавсиялар ҳам берилган бўлиб, 

Спортчиларга қуйидагилар тавсия этилади: 

- рақибга нисбатан зўравонликнинг ҳар қандай шаклидан воз кечиш; 

- рақибга ёки хавф остида бўлган ёҳуд оддий мусобақалашиш шароитида 

қийинчиликка дуч келган бошқа одамга ёрдам бериш; 

- ўз муваффақиятли мусобақавий ҳаракатларининг натижаси бўлмаган ҳар 

қандай устунликдан сақланиш; 

- ҳакамлар билан муносабатда, шу жумладан уларнинг қарорларига нисбатан 

муносабат билдиришда ўз спорт тури қоидаларига амал қилиш. 

Раҳбарлар, спорт амалдорлари, спорт ҳакамларига тавсиялар: 

- конституциявий ва мусобақавий қоидалар ва регламентларни 

иштирокчиларнинг ҳар бир тоифаси учун тенг имкониятлар, спорт натижаларининг 

ишончлилиги, инсоннинг адолатга бўлган фундаментал ҳуқуқи, зўравонлик, камситиш, 

ирқчилик, ксенофобия ва безориликка қарши кураш каби шартларга риоя қилган ҳолда 

такомиллаштириш; 

- спортчилар томонидан мусобақа қоидаларида тақиқланган моддалар ва 

усуллардан фойдаланишни фирибгарлик, алдов сифатида кўриб чиқиш ва оқибатда 

ҳуқуқий жамиятда қабул қилиб бўлмайдиган жиноят деб ҳисоблаш. 

Спортчининг атрофидаги шахслар, шу жумладан тренерлар, шифокорлар, оила 

аъзолари, инвесторлар ва ҳомийларга - спортчининг онгида ғалабага ҳар қандай йўл 

билан эришмасликка қатъий ишонч ҳосил қилиш, “Fair play” ва бағрикенгликнинг 

ахлоқий тамойилларини ривожлантириш тавсия этилади. 

Спорт ахлоқи кодекси тамойиллари нуқтаи назаридан оммавий ахборот 

воситалари ходимлари - миллий, минтақавий, маҳаллий, клуб ёки бошқа мансублигидан 

қатъи назар, барча спортчилар ва жамоаларнинг ютуқларига объектив баҳо беришлари 

шарт. Спорт тадбирларини ёритишда спортнинг салбий томонлари ва унинг ижобий 

қадриятларини акс эттириш ўртасидаги нисбатда иккинчисининг фойдасига ён босиш. 

Томошабинларга спорт иншоотларида спортчилар ёки рақиб жамоаларига қарши 

қаратилган халақит бериш ёки аралашиш чораларини кўриш тавсия этилмайди. 

Турли вақтларда ва турли мамлакатларда ўтказилган кўплаб тадқиқотлар шуни 

кўрсатадики, фаол ва мунтазам спорт машғулотлари (анъанавий модел асосида) 

спортда ахлоқий хулқ-атворга бўлган хайрихоҳликни оширмайди, аксинча пасайтиради. 

Спорт мусобақаларида мунтазам қатнашмайдиганлар бундай мусобақаларда доимий 

қатнашадиган ва спортчилар ва айниқса юқори малакали спортчиларга қараганда ҳалол 

ўйин кодексига риоя қилган ҳолда қатнашиш истагини кўпроқ намоён этишади. 

Замонавий дунёда болалар ва ёшлар спортини ривожлантиришнинг турли 

жиҳатлари, олимпия таълими муаммолари, “Fair play” ҳаракатининг ривожланиши 

масалалари 1998 йил 14-18 июл кунлари Москвада бўлиб ўтган Бутунжаҳон ўсмирлар 

ўйинлари доирасида 40 дан ортиқ мамлакат олимлари ва мутахассислари 

иштирокидаги “Ёшлар - фан - Олимпизм” халқаро форумида кўриб чиқилди[6]. 

Ўша пайтда дунёнинг турли мамлакатларида ўтказилган тадқиқотлар умуман 

олганда қуйидаги ҳолатни кўрсатди: 

1) ёшлар орасида Олимпизм ҳақидаги билим даражаси паст; 

2) ёш спортчиларнинг “Fair play” тамойилларига нисбатан барқарор ижобий 

позицияси мавжуд эмас; 

3) ёшларда ватандошларининг Олимпия ўйинларидаги ғалабалари ўзларининг 

спорт билан шуғулланишларида паст мотивацион аҳамиятга эга; 

4) умумтаълим мактаблари ёшлар учун жисмоний маданиятга оид қадриятлар 

тўғрисидаги билим манбаи эмас; 

5) тренерлар ва ўқитувчилар таркиби Олимпизм ва “Fair play” тамойиллари 

тўғрисида зарур билимларга эга эмас; ва ҳоказо. 

     Хулоса 

Буларнинг барчаси замонавий спортда Fair play тамойилларини амалда татбиқ 

этишда жуда жиддий қийинчиликлар мавжудлигидан далолат беради. 

Шундай қилиб, “Fair play” тамойиллари ҳар қандай йўл билан ғалаба қозонишни 

қатъий ва тўлиқ рад этишни, мусобақанинг барча иштирокчилари учун тенг 

шароитларни яратишни талаб қилади. Бу тамойиллар ёлғон ишлатиш натижасида ёки 

ҳакамнинг хатоси ёҳуд адолатсиз шароитлар ҳисобига ғалабага эришиш умуман ғалаба 

қозонмасликни англатади, деган ички ишончни назарда тутади. “Fair play”- бу шерикка, 

рақибга, ўзига, ҳакамлар ва томошабинларга нисбатан ҳурмат, ғалабадан кейин камтар 

бўлиб қолиш ва мағлубиятни муносиб қабул қилиш қобилиятини англатади. 

“Fair play” тамойилларини амалиётга татбиқ этиш спорт, унинг замонавий 

жамиятдаги ижобий роли учун катта аҳамиятга эга. “Спорт ҳақидаги Манифестда”да 

(1971 й.) таъкидланишича, “Агар баъзи бир ҳалокатли ҳолатлар туфайли спорт 

оламидан ҳалол ўйин принципи йўқолса, мусобақалар ёлғон, алдов ва қўполлик жойига 

айланади. Спорт инсон муносабатларининг қурувчисидан уларни бузувчисига 

айланарди ва шу билан унинг мавжудлигининг асосий маъносини йўқотади” [2]. 

